
Azad Arif oğlu Rəhimov

Azərbaycan ictimaiyyətinə ağır itki 
üz vermişdir. Azərbaycan Respublika-
sının Gənclər və İdman naziri Azad Arif 
oğlu Rəhimov 2021-ci il aprelin 30-da 
ömrünün 57-ci ilində vəfat etmişdir.

Azad Rəhimov 1964-cü il oktyabrın 
8-də Bakı şəhərində anadan olmuş-
dur. O, Bakı şəhəri 134 nömrəli orta 
məktəbi bitirmiş, 1981–1986-cı illərdə 
Azərbaycan Pedaqoji Xarici Dillər 
İnstitutunda ingilis dili fakültəsində ali 
təhsil almışdır. 

Azad Rəhimov 1986–1987-ci 
illərdə hərbi xidmət keçdikdən sonra 
1987–1990-cı illərdə rayon komso-
mol təşkilatında katib və birinci katib, 
1990–1993-cü illərdə Azərbaycan 
Gənclər Təşkilatları Komitəsinin sədri 
vəzifələrində işləmiş, 1993-cü ildən 
dövlət idarəçiliyinə gələnədək sahib-
karlıq fəaliyyəti göstərmişdir. 

2006-cı ildə Azərbaycan Res-
publikasının Gənclər və İdman naziri 
təyin olunan Azad Rəhimov öm-
rünün sonunadək bu vəzifəni icra 
etmiş, həmin illərdə eyni zamanda 
Azərbaycan Milli Olimpiya Komitəsinin 
vitse-prezidenti olmuşdur. 

Azad Rəhimov gənclər və idman 
naziri kimi çalışdığı müddət ərzində 
daim işgüzarlıq və təşkilatçılıq 

qabiliyyəti nümayiş etdirmişdir. 
Dərin məsuliyyət hissi və dövlətçilik 
prinsiplərinə sadiqliyi ona həmkarları 
arasında böyük hörmət qazandırmış-
dır. Azərbaycanda dövlət siyasətinin 
prioritet istiqamətlərindən biri olan id-
manın qarşısında dayanan vəzifələrin 
müvəffəqiyyətlə gerçəkləşdirilməsi 
üçün qüvvə və bacarığını əsirgəməyən 
Azad Rəhimov respublikada idma-
nın maddi-texniki bazasının daha da 
möhkəmləndirilməsi və kütləviliyinin ar-
tırılması, eləcə də idmançılarımızın ən 
mötəbər yarışlarda iştirakının yüksək 
səviyyədə təmin edilməsi və ölkəmizin 
idman şərəfinin beynəlxalq miqyasda 
layiqincə qorunması işinə töhfələr 
vermişdir. Azərbaycan gəncliyinin 
inkişafına dair dövlət proqramları və 
strategiyalarının hazırlanmasında, 
habelə gənclərin yaradıcılıq potensialı-
nın üzə çıxarılması ilə bağlı tədbirlərin 
uğurla həyata keçirilməsində onun 
təqdirəlayiq xidmətləri olmuşdur. 

Azad Rəhimovun səmərəli fəaliyyəti 
yüksək qiymətləndirilmiş və o, müstəqil 
Azərbaycan Respublikasının ali dövlət 
mükafatlarından olan “Şöhrət” və 
1-ci dərəcəli “Vətənə xidmətə görə” 
ordenləri ilə təltif edilmişdir. 

Tanınmış ictimai-siyasi xadim, 
bacarıqlı təşkilatçı və səmimi insan 

Azad Arif oğlu Rəhimovun xatirəsi 
onu tanıyanların qəlbində daim 
yaşayacaqdır. 

Allah rəhmət eləsin!

İlham Əliyev, Mehriban Əliyeva 
Əli Əsədov, Sahibə Qafarova 

Samir Nuriyev, Adil Əliyev
Eldar Əzizov, Yusuf Məmmədəliyev
Çingiz Hüseynzadə, Ağacan Abıyev 

Fuad Hacıyev, Fərid Cəfərov 
İlqar Rəhimov 

İqtisadi Şuranın növbəti iclasları keçirilib

Azərbaycan Respublikası 
İqtisadi Şurasının növbəti 
iclasları keçirilib. 

Nazirlər Kabinetinin mətbuat 
xidmətindən AZƏRTAC-a bildiriblər ki, 
iclaslarda 2021-2025-ci illərdə sosial-iq-
tisadi inkişaf strategiyasının əsas makro-

iqtisadi çağırışları, ortamüddətli makro-
fiskal çərçivə və proqnozlar və digər cari 
məsələlər müzakirə olunub.

(əvvəli 1-ci səhifədə)
Hazırda Ermənistanda bu cür qüvvələr 

xaricdən dəstəkləndiyindən vaxtaşırı 
təxribatlar törədirlər. Əgər belə olmasaydı, 
müzəffər Azərbaycan Ordusu tərəfindən 
sıradan çıxarılan, faktiki olaraq diz 
çökdürülən ermənilər revanşizmə cəhd 
etməzdilər. 

Azad edilən, yağı tapdağından 
təmizlənən ərazilərimiz bundan sonra 
hər zaman ordumuz tərəfindən, necə 
deyərlər, göz bəbəyi kimi qorunacaq. Nə 
vaxtsa, düşmən baş qaldırıb, işğal barədə 
düşünərsə, şübhəsiz ki, vurğuladığımız 
kimi, “dəmir yumruq” işə düşəcək. Buna 
görə Prezident İlham Əliyevin rəhbərliyi 
ilə dövlət sərhədlərimizin ciddi şəkildə 
qorunması, möhkəmlənməsi diqqət 
mərkəzində saxlanılır. Dövlətimizin 
başçısı Cəbrayıl rayonunda Dövlət 
Sərhəd Xidmətinin hərbi hissəsinin 
açılış mərasimindəki çıxışında bununla 
bağlı deyib: “Ancaq əfsuslar olsun ki, 
Ermənistanda baş qaldıran revanşist 
qüvvələr yenə də bizə qarşı ittihamlarla 
çıxış edərək, bizə qarşı ərazi iddiası 
irəli sürürlər. Onlara, bax, buradan 
xəbərdarlıq etmək istəyirəm ki, bu çirkin 
əməllərdən əl çəksinlər, yoxsa onların 
axırı pis olacaq. Biz Vətən müharibəsi 
dövründə kimin kim olduğunu göstərdik. 
“Dəmir yumruq” düşmənin başını əzdi. 
Bu yaxınlarda Azərbaycan-Ermənistan 
sərhədinin Zəngilan istiqamətində bizim 
sərhədçilərimizə qarşı edilən hərbi təxribat 
sonuncu belə cəhd olmalıdır. Biz təmkinlik 
göstərərək, bu təxribata cavab vermədik. 
Amma bu, sonuncu xəbərdarlıqdır...”. 

Xatırladaq ki, aprelin 21-də 
Ermənistanın prezidenti Armen 
Sarkisyanın, baş nazir Nikol Paşinyanın 
Zəngəzurun qərbinə səfər etmələrindən 
sonra Ermənistan tərəfindən Azərbaycan-
Ermənistan dövlət sərhədində təxribatlar 
törədildi. Həmin vaxt Dövlət Sərhəd 
Xidmətinin yaydığı məlumatda bildirilirdi 
ki, Zəngilan rayonunun Seyidlər kəndində 
yerləşən Azərbaycan Dövlət Sərhəd 
Xidməti bölmələrinin, eləcə də bu 
istiqamətdə Ermənistan tərəfdə xidmət 
aparan Rusiya Federasiyası Federal 
Təhlükəsizlik Xidməti sərhəd bölmələrinin 
yerləşdikləri mövqelər Ermənistan hərbi 
qulluqçuları tərəfindən atəşə tutulub. 
Hadisə ilə bağlı Rusiya sərhədçiləri 
azərbaycanlı həmkarlarına müraciət 
edərək, təxribat törədən şəxslərin içkili 
vəziyyətdə olduqlarını bildiriblər və 
hadisəyə reaksiya verilməməsi xahiş 
edilib. 

Yuxarıda xatırladıldığı kimi, 
Azərbaycan Prezidentinin məhz həmin 
bölgəyə gələrək Ermənistanda baş 
qaldıran revanşist qüvvələrə “Bu çirkin 
əməllərdən əl çəkilsinlər, yoxsa onların 
axırı pis olacaq” xəbərdarlığından qorxu 
və kədər içində olan erməni silahlıları 
nəticə çıxarmalıdırlar.

Prezident, eyni zamanda, Azərbaycan 
və Ermənistan arasında sərhədlərin 
bərpası məsələsinə toxunaraq, 500 
kilometrə yaxın olan sərhəddə bütün 
lazımi infrastruktur işlərinin görüldüyünü, 
bütün texnikanın səfərbər edildiyini bildirib. 

Ermənistanda yenidən Azərbaycan 
qarşı təxribatlar törətmək, müharibəyə 
başlamaq istəyən revanşist qüvvələrin 
hansısa yeni münaqişə və ya qisas 
haqqında düşünmələri əbəsdir. Onlar 
bundan sonra heç vaxt məqsədlərinə 
nail ola bilməyəcəklər. Çünki Azərbaycan 
ötən əsrin 90-cı illərinin zəif ordusu, 
zəif iqtisadiyyatı olan Azərbaycan deyil. 
İndi güclü, qüdrətli şanlı ordumuz var, 
bölgə iqtisadiyyatının böyük bir hissəsi 
ölkəmizin payına düşür. Eyni zamanda, 
xalq-Prezident-ordu vəhdəti mövcuddur, 
Azərbaycanın xarici dövlətlərlə dinamik 
inkişaf edən beynəlxalq münasibətləri 
və güclü lideri var. Ermənistan isə ağır 
durumdadır, Vətən müharibəsindən 
sonra bu respublikanın ordusunda xaos 
yaşanır. Əhali kütləvi şəkildə ölkəni tərk 
edir. Bununla bağlı diqqəti bəzi faktlara 
yönəltmək istərdik. Belə ki, Ermənistan 
İkinci Qarabağ müharibəsindən sonra 
dərin sosial böhranla üzləşib. Bu barədə 
erməni mediası məlumat yayıb. Qeyd 
edilir ki, ölkədə iqtisadiyyat müharibənin 
gətirdiyi böhranla daha da dərinləşib. Bu 
səbəbdən, hər ay ölkəni tərk edənlərin 
sayı artır. İşğalçı respublikanı mart ayında 
74 min 197 nəfər tərk edib. Ölkəyə 
gələnlərin sayı isə 42 min 283 nəfərdir. 
Beləliklə, respublikadan gedənlərlə 
gələnlər arasındakı fərq 31 min 914 
nəfər olub. Bu isə pandemiya dövründə 
normal hal sayılmır. Belə olan halda, hansı 
revanşdan söhbət gedə bilər?

Ermənistanda revanşist qüvvələr həm 
də bilməlidirlər ki, Azərbaycan Silahlı 
Qüvvələrinin güc-qüdrətinin artırılması 
son 18 ildə olduğu kimi, hazırda da 
xüsusi diqqətdə saxlanılır. Ölkə rəhbərinin 
göstərişlərinə əsasən, düşməndən 
təmizlənən ərazilərdə bərpa işləri 
aparılmaqla yanaşı, yeni hərbi hissələr 
yaradılır, hərbi arsenal müasir silahlarla 
zənginləşdirilir və silahlanmaya yeni 
pilotsuz uçuş aparatları daxil edilir, müasir 

hərbi infrastrukturun qurulması məsələsinə 
xüsusi önəm verilir. Cəbrayıl rayonunda 
Dövlət Sərhəd Xidmətinin 5 min 339 
kvadratmetr ərazidə yaradılan yeni hərbi 
hissəsinin istifadəyə verilməsi də bunun 
bariz ifadəsidir. 

Onu da qeyd etmək yerinə düşər 
ki, Vətən savaşında Azərbaycan nəinki 
XXI əsrin müharibəsini nümayiş etdirdi, 
həmçinin dünyada heç vaxt görünməyən 
möhtəşəm qələbəni reallaşdırdı. 
Ordumuz çətin relyef şəraitində düşmən 
istehkamları qarşısında peşəkarlıq, 
məharət, güc sərgilədi, mənimsədiyi hərbi 
elmin sirlərindən yararlandı və istədiyinə 
nail oldu, işğalçını torpaqlarımızdan 
qovdu. Bütün bunlar son 17 ildə güclü, 
müasir ordu yaradılması məsələsinə 
böyük əhəmiyyət verilməsinin, müasir 
döyüşlərin aparılmasında mühüm önəm 
daşıyan hərbi texnikanın alınmasının, son 
dərəcə yüksək dəqiqliklə hədəfi vuran 
və qarşısıalınmaz zərbə gücünə malik 
silahların hərbi arsenala daxil edilməsinin 
məntiqi nəticəsi idi. 

Müharibənin gedişində ordumuzdakı 
ruh yüksəkliyi də xüsusi qeyd edilməlidir. 
Belə ki, Azərbaycan Silahlı Qüvvələri 
təkcə silah və müasir texnika gücünə yox, 
həm də yüksək döyüş ruhu, vətənpərvərlik 
nümunəsi ilə möhtəşəm qələbəni 
reallaşdırdı. Əsgər və zabitlərimizin fiziki 
hazırlığı, qəhrəmanlıq gücü, döyüş ruhu 
hesabına Şuşanın işğaldan azad edilməsi 
bunun bariz ifadəsidir. Beləliklə, gündən-
günə güclənən bir qüvvənin – “dəmir 
yumruğun” hesabına Ermənistan acı 
məğlubiyyət yaşadı. 

Ermənistan dövləti başa düşməlidir 
ki, onun yeganə çıxış yolu qonşuları ilə 
münasibətləri normallaşdırmaqdan keçir. 
Bu reallığı nə qədər tez dərk etsələr, onlar 
bir o qədər də tez regiondakı inteqrasiya 
proseslərinə qoşula biləcəklər. Hər halda, 
onlar Vətən müharibəsində Azərbaycan 
Ordusunun gücünü gördülər. Dövlətimizin 
başçısı Prezident İlham Əliyevin də Hərbi 
Qənimətlər Parkındakı çıxışı zamanı bu 
məsələ ilə bağlı fikirləri açıq və qəti idi: 
“Dəmir yumruq” yerindədir, lazım olarsa, 
başlarıını əzərik və buna əbədi son 
qoyular”. 

Erməni cəmiyyəti baş verən bu 
prosesləri diqqətlə izləməli, İkinci Qarabağ 
müharibəsinin dərslərindən nəticə 
çıxarmalı və hansısa şovinist qüvvələrin 
əsirinə çevrilməməlidir. Əks təqdirdə, 
“dəmir yumruq” yenidən işə düşə bilər. 

Vaqif BAYRAMOV,  
“Xalq qəzeti”

Prezident İlham ƏLİYEV: 
Bu gün Ermənistanda baş qaldıran 
bəzi revanşist qüvvələr bilməlidirlər ki, 
“dəmir yumruq” yerindədir İqor Korotçenko: “Dəmir yumruq” 

əməliyyatı XXI əsrin müasir yüksək 
texnoloji müharibə nümunəsidir

“Ermənistanın hərbi-siyasi 
rəhbərləri vandalizm aktlarına 

görə beynəlxalq tribunalda 
cavab verməlidirlər”

İ.Korotçenko qeyd edib ki, törədilmiş 
dağıntıların miqyası ağlasığmazdır: 
“Dünyada bəlkə ikinci elə yer yoxdur 
ki, vandalizm, nifrət və düşmənçilik bu 
qədər geniş miqyas almış olsun. Bu, 
hərbi cinayətdir, Ermənistanın hərbi və 
siyasi rəhbərləri buna görə beynəlxalq 
tribunalda cavab verməlidirlər. Belə 
əməlləri bağışlamaq mümkün deyil. Bu, 
insanlıq əleyhinə cinayətdir. Bir daha 
təkrar edirəm, bu, vəhşicəsinə törədilmiş 
hərbi cinayətdir. Ermənistanda Birin-
ci və İkinci Qarabağ müharibələrini 
törətmiş siyasətçilər, 1 milyondan çox 
azərbaycanlını doğma yurdlarından 
qovmuş erməni hərbçiləri və yaraqlı-
ları öz hərbi cinayətlərinə görə cavab 
verməlidirlər”.

“Bərpa edilmiş Qarabağ öz 
ölkəsinin ərazi bütövlüyü 
uğrunda həlak olanlara  

abidə olacaq”
Baş redaktor daha sonra de-

yib: “Əlbəttə, biz başa düşürük ki, 
bu dəhşətli yaraların sağalması, 
Azərbaycan şəhərlərinin, digər yaşayış 
məntəqələrinin bərpa edilməsi üçün çox 
böyük zaman, onilliklər lazım olacaq. 
Lakin Azərbaycanın siyasi əzmkarlığı 
var. Biz tam əminik ki, işğaldan azad 
edilmiş ərazilər bir müddətdən son-
ra yenidən Azərbaycanın incilərinə 
çevriləcək. Azərbaycan xalqı çox 
əməksevər, səbirli və inadkar xalq-
dır. O, dağıntıları bərpa edəcək və 

bu, öz ölkəsinin ərazi bütövlüyünü 
qorumaq üçün canlarından keçmiş 
azərbaycanlılara ən yaxşı abidə ola-
caq. Bərpa edilmiş şəhərlər, bərpa 
edilmiş Qarabağ öz ölkəsinin azadlığı, 
müstəqilliyi və ərazi bütövlüyü uğrun-
da döyüşlərdə həlak olanlara abidə 
olacaq”.

“Dəmir yumruq” əməliyyatı 
müasir hərb sənətinin zəfər 

nümunəsidir
İ.Korotçenko sözünə davam edərək 

deyib ki, burada aparılmış “Dəmir 
yumruq” əməliyyatı hərb sənəti baxımın-
dan XXI əsrin müasir yüksək texnoloji 
müharibə nümunəsidir. Azərbaycan 
Ordusu çox yaxşı hazırlıq keçmiş 
düşmənlə döyüşürdü. Bu düşmən 30 ilə 
yaxın müddətdə bir neçə istehkam xətti 
qurmuşdu. Yerevanda hesab edirdilər ki, 
bu istehkam xətləri Azərbaycan Silahlı 
Qüvvələri üçün keçilməz olacaq. Lakin 
biz yeni texnoloji müharibənin, XXI 
əsr müharibəsinin yeni nümunələrini 
gördük. Azərbaycan Ordusu, XXI əsrin 
ordusu bu görkəmli zəfəri qazanmağa 
nail oldu.

İ.Korotçenko vurğulayıb ki, bu gün 
“Dəmir yumruq” əməliyyatı dünyanın 
ən müxtəlif dövlətlərinin – Amerika 
Birləşmiş Ştatlarının, Böyük Britaniya-
nın, Fransanın aparıcı hərbi akademi-
yalarında, ərəb dünyasında öyrənilir: 
“Bu əməliyyatı Rusiyada da tədqiq 
edirlər. Ona görə ki, bu, müasir hərb 
sənətinin zəfər nümunəsidir. Bu gün 
belə əməliyyatların sayı çox olmasa da, 
Azərbaycan müasir silah növlərindən 

geniş istifadə etməklə nəyə qadir oldu-
ğunu göstərdi. Mən hesab edirəm ki, bu 
qələbə, ilk növbədə, Azərbaycan Silahlı 
Qüvvələrinin Ali Baş Komandanı, Prezi-
dent İlham Əliyevin sayəsində qazanılıb. 
Bu hərbi qələbə sayəsində Azərbaycan 
İkinci Qarabağ müharibəsini keçən 
il dünyada baş vermiş ən mühüm 
hadisələrin siyahısına daxil edib. 
Azərbaycanın qələbəsi 2020-ci ilin baş-
lıca hərbi-siyasi hadisəsidir. Bu faktla 
heç kəs, hətta erməni təbliğatçıları da 
mübahisə edə bilməz, ona görə ki, bir 
daha təkrar edirəm, 44 günlük müharibə 
dövründə Ermənistan ordusunda 10 
min fərari olub. Bilirsinizmi, bu da hərb 
tarixində misli olmayan nümunədir. 
Azərbaycan öz iradəsi, əzmkarlığı, 
iqtisadiyyat və siyasət sahəsində malik 
olduğu üstünlüklər sayəsində qalib 
gəlib. Şübhəsiz, bu, həm də dövlətlərin 
liderlərinin mübarizəsi idi. Miskin 
görkəmli, kəkələyə-kəkələyə danışan, 
özünü itirmiş, kapitulyasiya aktını im-
zalayan Paşinyanın fonunda Prezident 
Əliyev müasir dünyanın liderlərindəndir”. 

“Nasionalnaya oborona” jurnalının 
baş redaktoru bildirib ki, bu gün dünya 
paytaxtlarının çoxu Azərbaycana etimad 
göstərir, hörmət edir, onu dostluğa 
layiq ölkələrdən biri sayır: “Ona görə 
ki, bu dövlət çox mühüm siyasi qərarlar 
qəbul edilməsi məsələlərində tamamilə 
suverendir. Bu gün belə ölkələrin sayı 
çox deyil. Azərbaycan məhz öz iqti-
sadi qüdrətinə və ordusunun gücünə 
güvənərək öz suverenliyini təmin edən 
dövlətlərdəndir”.

AZƏRTAC

Belə təsəvvür yaranır ki, burada sanki atom bombası partladılıb. 
Dağıdılmış Ağdam atom bombası ilə dağıdılmış Xirosima və Naqasakini 
xatırladır. Lakin ermənilər burada atom bombası partlatmayıblar, onların 
atom bombası yox idi. Ermənilər burada Azərbaycan xalqına nifrət bom-
bası partladıblar. 

Bu sözləri mayın 1-də Ağdamda səfərdə olan Rusiyada çıxan “Nasio-
nalnaya oborona” jurnalının baş redaktoru İqor Korotçenko jurnalistlərə 
müsahibəsində söyləyib. 

Ermənilər Ağdamın Şəhidlər 
xiyabanındakı qəbirləri qarət 
məqsədilə qazaraq dağıdıblar

Mayın 1-də rusiyalı deputatlar, ekspertlər 
və jurnalistlər Ermənistanın işğalından azad 
olunmuş Ağdam şəhərinə səfər zamanı I 
Şəhidlər xiyabanını ziyarət ediblər.

Burada Birinci Qarabağ müharibəsində şəhid olan 
qəhrəman Vətən övladları, o cümlədən, Xocalı soyqırımında 
öldürülən şəhər sakinlərinin bir hissəsi dəfn edilib.

Azərbaycanın Milli Qəhrəmanı Allahverdi Bağırovun qəbri 
də buradadır.

Qonaqlara məlumat verilib ki, ermənilər xislətlərinə uyğun 
olaraq, Şəhidlər xiyabanındakı qəbirlərin əksəriyyətini qarət 
məqsədilə qazaraq dağıdıblar. 

AZƏRTAC

Rusiyalı deputat: 
XXI əsrdə vəhşiliyin 

hər hansı təzahürü 
yolverilməzdir

Dağıntılar iki 
cür olur. Təbiətin 
törətdiyi və insan əli 
ilə törədilən. Bunu 
Ağdamda bir daha 
görürük.

Bu sözləri AZƏRTAC-ın 
bölgə müxbirinə açıqlama-
sında mayın 1-də Ağda-
ma səfəri zamanı Rusiya 
Dövlət Dumasının Liberal-
Demokrat Partiyasından 
olan deputatı, Dumanın İqtisadi siyasət, sənaye, innovasiyalı 
inkişaf və sahibkarlıq üzrə Komitəsi sədrinin birinci müavini 
Sergey Kalaşnikov bildirib. 

Deputat qeyd edib ki, bütün keçmiş sovet ittifaqı Ağdamı 
tanıyırdı: “Biz indi bu şəhərin əl ilə törədilmiş xarabalıqları 
üzərində dayanmışıq və əlbəttə ki, bu, çox acı təəssürat do-
ğurur. İstənilən halda XXI əsrdə vəhşiliyin hər hansı təzahürü 
yolverilməzdir”.

Ermənilər Ağdam Cümə məscidində mal-qara və 
donuz saxlayaraq müsəlman aləmini təhqir ediblər

Rusiyalı qonaqlar əvvəlcə 
Ağdam şəhərinin mərkəzi 
hissəsinə, o cümlədən, 
viran qoyulmuş infrastruktur 
obyektlərinə, Dram Teatrının 
qalıqlarına baxıb, ermənilərin 

müharibə cinayətləri, mədəni, 
tarixi, dini abidələri məhv 
etmələri barədə ətraflı 
məlumatlandırılıblar.

Bildirilib ki, Ermənistanın 
işğalına qədər Ağdam nəinki 

Qarabağ bölgəsinin, eləcə 
də respublikanın ən böyük, 
inkişaf etmiş şəhərlərindən 
idi. İşğala qədər Ağdam 
rayonunda 153 min, Ağdam 
şəhərində isə 42 mindən çox 
sakin yaşayırdı. Rayonda 17 
sənaye müəssisəsi fəaliyyət 
göstərirdi. Ermənilər işğal 
etdikləri Ağdam şəhərində və 
rayonun kəndlərində yaşa-
yış evlərini, ictimai binaları, 
məktəbləri, uşaq bağçala-
rını, xəstəxanaları, istehsal 
müəssisələrini talan edib, 
dağıdıb və yandırıblar.

Sonra qonaqlar Ağdamda 
Cümə məscidinə gəliblər. 
Məlumat verilib ki, Ağdam 
Cümə məscidi 1868-1870-ci 
illərdə memar Kərbəlayi 
Səfixan Qarabaği tərəfindən 
tikilib. Bu məscid “Qarabağ 
məscid memarlığı” məktəbinə 
aiddir. Ermənilər tərəfindən 
dağıntılara məruz qalan 
Ağdam məscidinin minarələri 

daxildən sökülüb, tavanı 
bir neçə yerdən uçurulub, 
dizayn və yazıları bilərəkdən 
yararsız, tanınmaz vəziyyətə 
salınıb. 

Qeyd olunub ki, 
Azərbaycanda bir çox azsaylı 
xalqlar mehriban qonşu-
luq şəraitində, dinc-yanaşı 
yaşayırlar, ölkəmizdə müxtəlif 
dini konfessiyalar fəaliyyət 
göstərir. Kilsə və sinaqoqlar 
dövlət səviyyəsində təmir 
və bərpa olunur, dini eti-
qad azadlığına həssaslıqla 
yanaşılır. Ermənistan 
isə bunun əksinə olaraq, 
azərbaycanlıların dini inanc 
yerlərində, Qarabağdakı 
məscidlərimizdə, Ağdam 
Cümə məscidində mal-
qara və donuz saxlayaraq 
müsəlman aləmini, İslam 
dinini təhqir edib. 

AZƏRTAC

Mayın 1-də rusiyalı deputatlar, ekspertlər və 
jurnalistlər işğaldan azad edilmiş Ağdam şəhərinə 
səfər zamanı Cümə məscidində ermənilərin 
törətdikləri vəhşiliyə şəxsən şahid olublar.

